                7 წლის ასაკის კრიზისი


უმცროსი სასკოლო ასაკის ბავშვის ცხოვრებაში უმნიშვნელოვანესი ეტაპია, რომელიც  6–10 წლის ასაკობრივ პერიოდს მოიცავს. 
ფსიქოლოგიაში და პედაგოგიკაში ცნობილია შვიდი წლის ასაკობრივი კრიზისი. ამ ასაკს კრიზისულს უწოდებენ, იმის გამო, რომ ამ დროს ბავშვთა ქცევაში რადიკალური ცვლილებები აღინიშნება. შვიდი წლის ბავშვი ჯიუტი და თავნება ხდება: მას სურს ეცვას ისე, როგორც მის თანატოლებს აცვიათ, ბაძავს მათ ქცევაში, იღებს მათ ჩვევებს და ყველანაირად ცდილობს დაამტკიცოს საკუთარი დამოუკიდებლობა. მთელ რიგ შემთხვევებში, ბავშვი პასიური და გაფანტული ხდება. 
შვიდი წლის ასაკში იწყება თვითშეფასების ფორმირება. ბავშვი ადარებს საკუთარ თავს თანატოლებს, მათი და პედაგოგის აზრი ფასეული და განმსაზღვრელი ხდება. იცვლება მოტივაცია – „შემიძლია გავაკეთო იმიტომ, რომ საჭიროა, მიუხედავად იმისა,  რომ არ მინდა“. ეს არის მთავარი განსხვავება  შვიდი წლის ბავშვისა და სკოლამდელი ასაკის ბავშვის ქცევას შორის.
ამ ასაკის ერთერთი მახასათებელი ბავშვური უშუალობის შემცირება. ბავშვის ქცევას უკვე ნებისყოფა აკონტროლებს. ნებისყოფის  სასწავლო საქმიანობაში ჩართვა მოტივირებულია სასწავლო პროცესით. 
უმცროს სასკოლო ასაკში ხდება ქცევის მართვის უნარის ფორმირება. ბავშვმა უნდა გააკეთოს ის, რაც მოეთხოვება, რაც ხშირად არ ემთხვევა მის სურვილებს. მისი ქცევა მოტივირებული უნდა იყოს სასწავლო პროცესით. ამისათვის, ეს პროცესი მისთვის საინტერესო უნდა იყოს და ბავშვს უნდა ესმოდეს მისი აუცილებლობა. სირთულეების დაძლევა ბავშვს უნდა აძლევდეს, წარმატების განცდას. იმის განცდას, რომ ის უფრო ჭკვიანი, ძლიერი, საინტერესო ხდება. ასეთი პოზიციის გამომუშავებას პედაგოგის, მშობლის და რასაკვირველია, ბავშვის დიდი მოთმინება და შრომა ესაჭიროება.

6–8 წლის ასაკის მოსწავლე ემოციურად აღიქვამს საკუთარ როლს სკოლის ცხოვრებაში. წარმატებისა და წარუმატებლობის განცდა ერთნაირი სიმძიფრით განიცდება. ამ პერიოდში შეიძლება ჩამოყალიბდეს, როგორც არასრულფასოვნების, ასევე საკუთარი კომპეტენტურობის და განსაკუთრებულობის განცდა.
 	ფსიქოლოგები თვლიან, რომ ბავშვს სამყაროს აღქმის ლოგიკა ზრდასრული ადამიანისგან განსხვავებული აქვს. ამიტომაც, არც ერთი ინოვაცია არ წაადგება ბავშვის სრულყოფილ განვითარებას, თუ არ არის ორიენტირებული კონკრეტული ასაკის  ბავშვზე.  ეს გარემოება, განსაკუთრებით, გასათვალისწინებელია უმცროსი სასკოლო ასაკის მოსწავლეებთან მიმართებაში.
სწავლების პერიოდში მთავარია გავითვალისწინოთ ბავშვის ასაკობრივი თავისებურებები და შევუქმნათ ფსიქოლოგიური დაცულობის განცდა, იმისათვის, რომ ბავშვს გაუადვილდეს სასწავლო პროცესში მონაწილეობა და მან სოციუმის სრულფასოვან წევრად იგრძნოს თავი.



